
        Ә син ярата беләсеңме, укучым? Сәер сорау, әйеме? Моның өчен аерым осталык нигә  

хаҗәт? Ярату сәләте безгә табигать тарафыннан бирелмәгәнмени? Аннары, үземнең ярата 
белү-белмәвемне мин кайдан белим ди?

       Синең бу сорауларыңа җавап бирү өчен башта дуслык турында сөйләшергә тәкъдим 
итәм.  Яратырга табигать  өйрәтми безне: ярату мәктәбен без, беренче чиратта,ата-ана 
гаиләсендә, яшьтәшләребез белән  аралашу һәм дуслашу вакытында үтәбез. Безнең 
укытучыбыз- дуслык, аеруча яшьлектәге дуслык.

        Дуслыкның безгә бәяләп бетергесез ярдәме тия, ул кешеләрне таный белергә

өйрәтә. Дустын югалту ачысын кичермәгән, аның белән сүзгә килүдән газапланмаган, 
тырышып-тырышып дусты белән килешү юлын эзләмәгән, көннәрдән бер көнне үзен 
сатуларын белеп, хыянәтнең бөтен авырлыгын  татымаган кеше юктыр.

       Чынлап та, укучылар, сезнең һәрберегезнең дусты бар, алар турында сез мәкалә дә 
язып алып килдегез. Миләүшә Гөлгенәне бик эшчән, талашучыларны килештерүче  
булганы өчен яратса, Гөлгенәгә Миләүшәнең балаларны яратуы, укытучы булу хыялы 
ошый һәм ул дустының хыялы чынга ашуын тели. Айнур Дамирны матур итеп киенеп 
йөрүе, дәрестә аңламаганын соравы өчен якын күрсә,    Дамирга Айнурның эшчән булуы 
ошый. Гөлфия Ризидәдән башка бер дәрес тә үтми, дәрес әзерләргә дә булыша ди. Ә Ризидә 
исә үзенең иң якын дусты дип Радиләне саный.

                                      Без талашабыз да , дуслашабыз

                                    “Җан дуслар “, диеп әйтәләр безне”-

дигән юллар безгә туры килә ди ул.   Гөлшат Гөлнараны барлык кешеләргә яхшылык 
эшләргә теләве  өчен үз күрә, һәр кешегә аның белән дуслашырга киңәш итә.  Әлфия 
Гөлсинәнең бәйләргә, тегәргә, тортлар пешерергә яратуын, туганнарын, дусларын хөрмәт 
итүен билгеләп үтә.

        Дуслар турында бик күп шигырьләр, җырлар язылган. Хәзер без сезгә  русчадан 
үзебез тәрҗемә иткән  Пляцковский сүзләре, Соловьев музыкасына иҗат ителгән “Чын 
дус” җырын тәкъдим итәбез.

                                           Чын дуслык һичкайчан да җиңелми

                                          Яңгыр, давылларга да бирешми.
                                          Дус бәлада ташламас, артыгын сорамас

                                           Менә нинди була инде ул чын дус.

            Без талашабыз һәм дуслашабыз,
           Җан дуслар диеп әйтәләр безне.

            Т өнләме, көндезме дус килә ярдәмгә

            Менә нинди була инде ул чын дус.

                                            Әгәр дә миңа авырлык килсә,

                                            Дус миңа һәрчак булыша ала.

                                            Авыр минутларда бик тә кирәк булу,
                                            Менә нинди була инде ул чын дус

         Нәтиҗә ясап шуны гына әйтәсе килә. Дейл Карнеги “Дуслашуның гап-гади серләре” 
дигән китабында : “Дуслашуның сере- башкалар өчен вакыт, энергия сарыф итүдә. 
Дусларыгызның туган көнен онытмагыз, аларны гел шатланып сәламләгез. Гап-гади бер 
кагыйдә : башкалар белән чын күңелдән кызыксыныгыз.”-ди .

        Укучылар, без сезнең  белән“Мәхәббәт” тукталышына килеп җиттек.  Ә. Еникиның 
“Җиз кыңгырау”хикәя-истәлегеннән бер өзек тәкъдим ителә. Ә нәрсә соң ул мәхәббәт? 
Мәхәббәт шагыйре, “Мәҗнүн премиясе” лауреаты Рәдиф Гаташ “Мәхәббәт ул -табыну, 
илаһи бер кабыну белән гомер буе шуңа мөкиббән китеп яшәүдер”,-ди.   Һ. Такташ 
“Мәхәббәт тәүбәсе” дигән әсәрендә

                            Мәхәббәт-ул изге нәрсә,

                           Ләкин һәрбер йөрәк аны яңарта,

                           Тиле яшьлек ярты гомерен бирә

                           Аның хисе белән янарга...-дип яза.

        И. Юзеев “Мәхәббәт китабы” дигән поэмасында мәхәббәткә ничә яшь  икәнен 
ачыкламакчы.

                                        “Мәхәббәткә ничә яшь ?”   дисәгез,

                                         Мәгарәдә ташлар дәшмәстер...

                                         Мин җырларны тыңлыйм: ул ,мөгаен,

                                         Моңлы көйләр белән яшьтәштер.

                            “Мәхәббәткә ничә яш ь “дисәгез

                             Тынып калган вулкан дәшмәстер.

                             Ул, мөгаен, мәңге тынмый торган

                             Күңел хисе белән яшьтәштер.

                                       “Мәхәббәткә ничә яшь  “дисәгез

                                        Иске каберлекләр дәшмәстер,

                                        Ул, мөгаен, дошманлыкны җиңгән

                                        Ике гашыйк белән яшьтәштер.

                            “Мәхәббәткә ничә яшь “дисәгез

                             Дөнья  тарихлары дәшмәстер.

                             Ул,мөгаен, үзенә сөю килгән

                             Һәрбер гашыйк   белән яшьтәштер.

         Әйе, мәхәббәт-мәңгелек тема. Бу темага әдәбияттан да бик күп мисаллар китерергә 
мөмкин.  М. Фәйзинең “Галиябану” драмасы турында сөйләп үтелә.(Өзек уйнап күрсәтелә)

       Әйе, мәхәббәт үзе дә -табигать  баласы һәм ул  һәрберебездә  кайчан да булса туа. 
Кайберәүләргә ул иртәрәк, ә кайберәүләргә соңрак килә. Бәлки инде арагызда бу хисне 
кичерүчеләр дә бардыр. Гел аны күрәсе килеп тору, аның күз алдында яхшы, матур, әйбәт 
укучы булып күренергә теләү-мәхәббәтнең беренче адымнары ул.

       Укытучы Ә. Еникиның “Йөрәк сере” повестеның кыскача эчтәлеге белән таныштыра.

       Укучылар, мәхәббәт ул сөйгән ярга карата гына түгел, ул туган илгә,туган телгә, газиз 
әниләргә,туган якка карата да безнең һәрберебездә булырга тиеш. Р.Миңнуллин сүзләренә 
Р. Ахъярова язган “Яратыгыз” җырында сүз шул хакта бара. Җыр башкарыла.

        Тормыш юлыннан ялгыз бармас өчен чама хисен дә югалтмаска кирәк.Үзеңне генә 
түгел, башкаларны да яратырга кирәк.

        Ибраһим Салаховның “Сынап карау” хикәясендә укытучы кыз Рәхимә белән 
киномеханик егет Өлфәт бер-берсен яраталар.Туй көнен билгеләп,туйга әзерләнә 
башлыйлар.Ләкин Рәхимә:”Мин аңа чыкмыйм,яратмыйм”-дип әйтә.Аннан тагын үзе егет 
өенә килеп,ризалыгын белдерә.Берничә көннән тагын Рәхимә чыгымлый,кияүгә чыкмая- 

чагын әйтә.Нәтиҗәдә Өлфәт асылынып үлә.Бер айдан Өлфәтнең үги әтисе Ибраһим 
Рәхимәне Күкчәтауда очратып сорау бирә:

        -Дөресен генә әйт әле,син нигә шулай бер чыгам,бер чыкмыйм дип Өлфәтне 
җәфаладың?Яратмадыңмы әллә?

       -Өлфәтне мин бер күрүдә яраттым.Беләсезме...,-Рәхимәнең тавышы төшеп киткәндәй 
булды,бик-бик акрын ишетелде.

      -Их! Ул да мине чынлап яратамы икән дип,аның миңа булган мәхәббәтен сынап карыйм 
дигән идем.

        Габдрахман Әпсәләмовның “Ак чәчәкләр” романы кешеләрнең уй-кичерешләре,мәхәб-
бәтләре турында сөйли.Әсәрнең үзәгендә иң кешелекле профессия вәкилләре-врачлар тора.

Гөлшәһидә белән Мансур институтта укыган чакта танышалар.Бер-берсен якын итеп йөри 

башлыйлар.Ләкин Мансурның хисләре Гөлшәһидәнеке кебек гөрләп ташып китә алмый (һәр 
кешедә дә мәхәббәт бер үк вакытта кабынмый бит,хәтта бер үк төрле агачлар да берсе 
алданрак,берсе соңрак чәчәк ата).Яхшы мәгънәдә интеллигент гаиләдә һәм хатын-кызга 
тирән хөрмәт һәм намуслылык принципларында тәрбияләнгән Мансур Таһиров үзе тирәнтен 
ихтирам иткән кызны–Гөлшәһидәне алдарга теләми,чөнки тигез мәхәббәт булмаганда,яхшы 
гаилә,бәхетле гаилә булмавы турында ул күп ишеткән,күп укыган.Шуңа күрә ул яшьлеге һәм 
тәҗрибәсезлеге аркасында,үз халәтен һәм хисләрен аңлап бетермичә,бүтән рәтле чара да 
тапмагач,Гөлшаһидәне азат итү өчен,төньякка эшкә китә. Анда аны язмыш Илмира исемле 
врач белән кавыштыра.

        Гөлшаһидә үзенең Акъярына эшкә китә.Эшен яратып башкара,яңа больница төзүдә зур  
активлык күрсәтә, аны партиянең XXII съездына делегат итеп сайлыйлар.  Ул да 
тормышка чыгып карый, ләкин Гайсә белән аның уртак тормышы барып чыкмый, алар 
аерылышалар. Гөлшәһидә Мансурны оныта алмый, күңелендәге уй-кичерешләре  шигырь 
юлларына әйләнә.

                                  Сызлама, әрнемә, юксынып, йөрәгем!

                                  Сагынып, саргаеп өзелмә үзәгем!

                                  Мәхәббәт бер генә, килми ул гел генә,

                                  Карлыгач шикелле кичекми һәр язда.

                                  Ак күңел, пакъ күңел, бу кадәр ярсыма,

                                  Тилереп, шашынып дөньяны тарсынма,

                                  Таң әле атмаган, кыш әле узмаган,

                                  Кар ява Акъярда,  кар ява Акъярда.

        Син чыда барсына, сөюең хакына,

        Ул килер, баш ияр бер заман каршыңда.

        Хәзергә белми ул, хәзергә күрми ул,

       Янганың, көйгәнең гел аның утында.

        Җил исә тын гына, ай йөзә моң гына

        Күңелдә ул гына, йөрәктә ул гына.

        Күр әнә:төн үтә; күр әнә: яз җитә,

       Шау килеп боз ага Акъярым суында.

       Илмира һәлак булгач, Мансур Казанга кайта, Гөлшаһидәне дә Казанга эшкә чакырып 
алалар. Алар яңадан очраша башлыйлар һәм бер-берсен аңлашып матур итеп гаилә корып 
җибәрәләр.

        И. Салаховның “Мәхәббәт картаямы?” исемле повесте мәңгелек тема булган мәхәббәткә 
багышланган. Геройлары Ильяс белән Газизә язмышы аша язучы  күп кенә еллар узса да 
картаймаган  саф бер мәхәббәтне күрсәтә.

       Алар утызынчы елларда Казанда педагогия техникумында укыганда танышалар һәм бер-
берсен якын итеп йөри башлыйлар.  Ләкин башта Ильясны  Акташ районы Илтән-Бута 
авылына комсомол   оештыручысы итеп җибәрәләр, аннан соң солдат хезмәте. Ике арада 
бары тик хатлар гына йөри.  Газизә Татарстанның кечкенә район үзәгендә ана теле укыта,  
ләкин кинәт йөрәге авырып китеп, якыннары аны туган ягы-Уралга алып китәләр. Армиядән 
кайткач Ильяс Газизәне эзләп таба алмый.Урал-биек тау тезмәсе.  Ул бит Азия белән 
Европаны икегә аерып тора. Эзләп кара аннан Газизә исемле бер кызны. Дуслары аркылы 
бер-берсенең кайда икәнлеген ачыклагач,  Ильяс Урал ягына билет ала,  төне вак-төяк юл 
әйберләре җыеп, чемоданны хәзерләп, ашкыну, сагыну һәм ашыгу белән йокысыз үтә.  
Ниһаять,  зарыгып көткән таң атты, алтын нурлар Ильяс  бүлмәсенең тәрәзәсенә төште. 
Бүлмә яктылык, шатлык белән тулды. Ильяс чемоданын күтәреп вокзалга йөгерде һәм 
 чемоданын күтәргән килеш кире кайтты.

        Бу кояшлы, чәчәкле көн олы фаҗиганең башлану көне иде.Ачу,нәфрәт һәм дошман 
алдында курыкмау тәвәккәллеге белән ташып,чайкалып күтәрелгән халык белән бергә,бер 
сафта Ильяс икенче көнне тагын вокзалга килде. Ул утырган поезд дошманга каршы,фронтка 
ашыкты.Дүрт ел дәһшәтле сугышта,үлем белән йөзгә-йөз килеп,ут эчендә йөргәндә Т-34 
танкы командиры Ильяс Салихов исән -сау кала.Прагага ярдәмгә ашыкканда танкка ут 
каба.Ул госпитальгә эләгә-өченче дәрәҗә тән пешү,сул аяк сына һәм гангрена башлана,аякны 
кисми булмый.Бары тик өч ел дигәндә генә Ильяс култык таякларына таянып госпитальдән 
чыга һәм туган шәһәре Күкчәтауга юнәлә.Мәктәпкә директор итеп билгеләнә,Уралга 
Газизәгә язган хаты “Адресат выбыл” дигән штамп белән кире кайта.Чыгырыннан чыгып 
ярсыган,тынычсызланган йөрәкне дәвалаучы шифа-дару бармы?Кайда ул? Йөрәк 
яна,ярсый,газаплана. Ничек тынычландырырга соң аны? Ничек онытылырга? Бәлкем...

бәлкем, бер йотым,бер стакан ялкынлы шәраб басар,сүндерер бу дәһшәтле утны? Һәм Ильяс 
эчә башлый. Бергә укыган дуслары белән очрашкач кына алар бер-берсенең исән 
икәнлекләрен беләләр.Газизә Ильясның сугышта үлгән дигән хәбәрен алган була. Еллар 
үткәч,бер-берсенең адресын белгәч,арада хатлар йөри, һәрберсенең инде үз тормышы. 
Ләкин...

                                         Арабызда безнең еллар ята,

                                         Юллар ята, калын кар ята.

                                         Шарлавыклар белән кискәләнгән

                                          Текә үрле биек яр ята.

                                                                                       Яр ята.

                                         Арабызда безнең таулар ята,

                                          Кара урман ята, кар ята.

                                          Күңелемә сагыш-моң салып

                                          Бик еракта калган җыр ята.

                                                                                        Җыр ята.

                                         Эзләп чыксам да мин таба алмам,

                                         Юллар ерак ,томан ябынган,

                                         Тик күңелемдә якты бер нур балкый-

                                         Сөюеңнән синең кабынган.

                                                                                         Кабынган.

                                         Арабызда безнең еллар ята,

                                         Юллар ята борма – бормалы,

                                         Күпме карлар һәм бозлар яуса да ,

                                          Иң беренче сөю сулмады.

                                                                                            Сулмады...     

        Дөрес. Еллар үтү белән бөтен нәрсә үзгәрә.  Әмма мәхәббәт, чын мәхәббәт, беренче 
мәхәббәт сулмый, мәхәббәт картаймый.  

        Очрашып күрешер алдыннан Ильяс җиргә ава. Врачлар: “Инфаркт- артык дәрәҗәдә 
дулкынлану”,- дигән диагноз куялар.

       Әйе, укучылар, Рашат Низамиевның  “Яшьлеккә хат” әсәрендә әйтелгәнчә, “Дөнья белән  

өч нәрсә идарә итә: мәхәббәт, хакимият һәм акча.Аларның өчесе дә сиңа килми калмас, 
һәркайсының чиген-чамасын бел.”

       Сәламәт буласың килсә, кешеләр бәхетеннән һәм байлыгыннан көнләшмә. Көнләшү чир 
тудыра, йөзеңне саргайта. Китаплар уку, өлкәннәр һәм психологлар өйрәтүе генә беркайчан 
да шәхси тәҗрибәне алыштыра алмый. Барысын да , барысын да   үз йөрәгең аша кичерергә 
кирәк.Бала мәктәптә  А дан Я га  кадәр булган хәрефләрне бик тиз өйрәнергә мөмкин , ә менә 
тормыш әлифбасын гомер буе өйрәнәсең. Онытма: без тормыш өчен түгел, тормыш безнең 
өчен.

        Менә сезнең барыгызның да әти-әниләре  бер-берсен якын итеп йөреп өйләнешкәннәр, 
матур итеп яшиләр. Бу мәхәббәтнең  нәтиҗәсе-җимеше буларак сез тугансыз, үсеп тә 
җиттегез инде.  Үзегезнең дә мәхәббәтегез бөреләнер вакыт җитте. Мин сезнең барыгызга да 
чын дуслар табуыгызны ,үзегезгә тиң мәхәббәткә ия булуыгызны теләп калам. Һәм шушы  
теләкләремне тагын да көчәйтеп сезгә “Бәхетле булыгыз”(Р.Әхъярова музыкасы,Р.Миңнул-

лин сүзләре) дигән җыр бүләк итәм.  

